
KONTROL MOZIOA 

HOTEL BERRIAK IREKITZEKO BAIMENAK BERTAN BEHERA UTZI ETA OSTATU
ERABILERAK MUGATZEKO DONOSTIAKO UDAL GOBERNUAK HARTU DUEN

ERABAKIARI  BURUZKOA

Reyes Carrere Zabalak, EH BILDU udal taldeko zinegotziak,  Udalbatzaren Organo Araudiko
98.  artikulua  oinarri,  mozio  hau  aurkezten  du,  Udalbatzan  azter  dadin.  Mozioa  2023ko
apirileko Pertsonentzako Zerbitzuen Batzordean aztertutako interpelazioaren ondorioa da.

JUSTIFIKAZIOA

2019-2023  agintaldia  amaitzear  da  eta  lau  urteotako  balantzea  egin  beharko  bagenu,
zalantzarik gabe turismoari buruz hitz egingo genuke. Izan ere, agintaldian zehar, eta batez
ere azken sei  hilabeteotan, donostiarren artean gairen bat egon bada eztabaidagai,  hori
turismoa  da.  Horren  adibide  da,  besteak  beste,  Donostiako  Udal  Gobernuak  2023ko
martxoan hartutako erabakia; hots, oro har, hotel berriak irekitzeko baimenak nahiz hiriko
hainbat eremutan beste ostatu erabilerak jartzeko baimenak bertan behera uztekoa. Neurria
tramitatzen ari den Plan Orokorraren aldaketa onartu arte hartu da. 

Donostiako alkate Eneko Goiak eta Hirigintza Sostengagarriko zinegotzi Nekane Arzallusek
eman zuten neurriaren berri, eta alkateak azpimarratu zuenez, baimen berriak ez emateko
erabakia  Donostiako  Udalak  duen  estrategiaren  barruan  dago,  turismo  jasangarri  eta
arrazoizkoa  izateko,  hain  zuzen  ere,  donostiarren  zein  hiria  bisitatzen  duten  pertsonen
arteko oreka ahalbidetuko duen estrategiaren barruan. Zentzu horretan, gogorarazi zuen,

2030eko Plan Estrategikoak eta 2023-2027 Turismoko Gida Planak hainbat neurri sustatzen
dituztela turismo jasangarria lortzeko.

EH Bilduk argi du turismo jasangarria herritarrak erdigunean jarriko dituzten politiken bidez
soilik  dela  posible.  Hau da,  nekez lortuko da jasangarria  den turismoa herritarrei  bizkar
emanez.  Bada,  horri  lotura,  ezinbestekoa  da  2023-2027  Turismo  Gida  Planean  jasotako
datuei  erreparatzea,  argi  adierazten  baitute  gaur  egun  Donostiako  turismoa  jasangarria
izatetik oso urrun dagoela: donostiarren % 67k uste du bisitari-kopuruari dagokionez goia jo
duela eta % 52k dio bere aisialdi eremuak lekualdatu behar izan dituela. Gehienek onartzen
dute dagoeneko ez direla Parte Zaharra bezalako eremu saturatuetara hurbiltzen. Eta horiek
sektorea bera kezkatzen duten datuak dira.

Horiek  horrela,  eta  Udal  Gobernua  moratoriari  buruzko  informazioa  eta  jarraipena
herritarrekin  partekatzeko  asmoei  buruz  interpelatuta,  Nekane  Arzallus  Hirigintza
Sostengagarriko  zinegotziak  erantzun  zuen  berau  HAPOren  baitan  gauzatu  beharreko
prozesua  izanik,  prozedurak  jasotako  partaidetza  bitartekoak  baliatuko  dituztela
horretarako.

HAPO eguneratzeko prozesuaren aurkezpenean esan bezala,  turismoa zeharkako gai  gisa
landuko da. Eta ostatu erabilerak nahiz hotel berriak mugatzeko erabakia horren adierazgarri
da,  Hirigintza  Sostengagarri  Sailak  hartu  duen  heinean,  dagokion  moduan.  Hala  ere,
Donostiako EH Bilduk behin eta berriro adierazi du Donostia Turismoa Sozietateak ez duela
eskumen nahikorik  hiriko  jarduera  turistikoaren inguruan egiazko esku-hartzerik  egiteko.
Agintaldi honetan zehar, hainbat udal departamenduk, baita udal taldeek ere, parte hartu
duten hainbat egitura ezagutu ditugu; hala nola, terrazen gaia dela eta sortutako “Espazio
Publikoaren  Komisioa”  (Hirigintza,  Udaltzaingoa,  Ondarea...),  edo  ETSko  obrei  jarraipena
egin dien batzordea.

Horregatik guztiarengatik, honako hau da behean sinatzen duen zinegotziak aurkeztutako 
KONTROL MOZIOA:  

1.- Donostiako Udalbatzak hertsatuki eskatzen dio Udal Gobernuari, eremu saturatu izenda
daitezkeen auzoetan lantaldeak eratzea, auzokideekin eta tokiko eragileekin batera, egoera
aztertzeko, erabakiak hartzeko eta beharrezkoak diren ekintzak abian jartzeko. 

2.- Donostiako Udalbatzak hertsatuki eskatzen dio Udal Gobernuari, ostatu erabilerak eta
hotel  berriak  mugatzeko  moratoria  indarrean  dagoen  honetan,  turismoaren  gaia  behar
bezala jorratu ahal izateko, eta etorkizunera begira hartu beharreko erabakiak ahalik eta
eraginkorrenak  izan  daitezen,  udal  sailen nahiz  bizilagun  eta  sektoreko eragileen arteko
gogoeta eta eragin markoak sortzea.

Donostian, 2023ko apirilaren 28an

Reyes Carrere Zabala

                            EH Bildu udal taldeko zinegotzia                               

